Blaðamannaverðlaun 2007

Tilnefningar dómnefndar: 

BESTA UMFJÖLLUN ÁRSINS 2007:
Jóhannes Kr. Kristjánsson og Kristinn Hrafnsson, Stöð 2,  fyrir umfjöllun í Kompási um byssur á svörtum markaði á Íslandi, um ástandið í Írak og um heilablóðfall. 

Baldur Arnarson, Morgunblaðinu, fyrir fræðandi og áhrifaríka röð frétta og fréttaskýringa um svifryk, áhrif svifryksmengunar og hvað sé helst til ráða til að sporna við henni. 

Kristín Sigurðardóttir, Fréttastofu Útvarpsins, fyrir röð frétta um gjaldtöku bankanna vegna svokallaðs “fit- kostnaðar”, sem hafði mikil áhrif í þjóðfélaginu.

RANNSÓKNARBLAÐAMENNSKA ÁRSINS 2007:
Ritstjórn DV, Sigurjón M. Egilsson, Valur Grettisson, Anna Kristine Magnúsdóttir, Sigtryggur Ari Jóhannsson, Hjördís Rut Sigurjónsdóttir, Valgeir Örn Ragnarsson,  Jakobína Davíðsdóttir og Kristján Hrafn Guðmundsson, fyrir umfjöllun sína um meðferð barna og unglinga í Breiðavík og á öðrum vistheimilum ríkisins.

Þóra Tómasdóttir og Sigmar Guðmundsson, Sjónvarpinu, fyrir umfjöllun sína í Kastljósi um meðferð og örlög drengja sem vistaðir voru á uppeldisheimilinu í Breiðavík.

Svavar Hávarðsson, Fréttablaðinu, fyrir víðtæk fréttaskrif og góða eftirfylgd um sjóöryggi á siglingaleiðum við Suður- og Suðvesturland.

BLAÐAMANNAVERÐLAUN ÁRSINS 2007:
Kristján Már Unnarsson, Stöð 2,  fyrir upplýsandi fréttir úr hversdagslífi á landsbyggðinni þar sem hann  á látlausan en áhrifaríkan hátt varpaði  ljósi á ýmsar þær þjóðfélagsbreytingar sem eru að verða á íslensku samfélagi.

Pétur Blöndal, Morgunblaðinu, fyrir fréttaskýringu og umfjöllun um eitt stærsta fréttamál ársins, sem var REI - málið og ýmsar pólitískar hliðar þess.

Óli Kristján Ármannsson, Fréttablaðinu, fyrir aðgengileg og upplýsandi skrif um efnahagsmál og viðskipti.

Verðlaunahafar og rök dómnefndar:

BESTA UMFJÖLLUN ÁRSINS 2007:

Jóhannes Kr. Kristjánsson og Kristinn Hrafnsson, Stöð 2,  fyrir umfjöllun í Kompási um byssur á svörtum markaði á Íslandi, um ástandið í Írak og um heilablóðfall og heilablæðingu. Fréttaskýringaþátturinn Kompás hefur sett mark sitt með áberandi hætti á þjóðfélagsumræðuna á undanförnum misserum og svo var einnig á árinu 2007. Tilefni umfjöllunar þeirra Jóhannesar Kr. Kristjánssonar og Kristins Hrafnssonar um aðgengi að byssum á Íslandi var harmleikur þar sem margir áttu um sárt að binda og almenningur í landinu var sem steini lostinn. Þeim tókst að fylgja þessu vandasama máli eftir á skeleggan hátt og leiddu fram fjölmargar markverðar upplýsingar sem skipta miklu fyrir samfélagsumræðuna. Umfjöllun þeirra hvors í sínu lagi á vettvangi Kompáss um Írak annars vegar og heilablóðfall og heilablæðingu hins vegar eru síðan dæmi um sömu eiginleika. Þeir brutu land að því leyti að lítið eða ekki hafði verið um málin fjallað áður í fjölmiðlum á sambærilegan hátt. Þeim tókst að gæða málin lífi og gera þau áhugaverð.  

RANNSÓKNARBLAÐAMENNSKA ÁRSINS 2007:
Tvær af tilnefningunum í þessum flokki deila með sér verðlaununum í ár. Annars vegar ritstjórn DV, Sigurjón M. Egilsson, Valur Grettisson, Anna Kristine Magnúsdóttir, Sigtryggur Ari Jóhannsson, Hjördís Rut Sigurjónsdóttir, Valgeir Örn Ragnarsson,  Jakobína Davíðsdóttir og Kristján Hrafn Guðmundsson, fyrir umfjöllun sína um meðferð barna og unglinga í Breiðavík og á öðrum vistheimilum ríkisins. Hins vegar Þóra Tómasdóttir og Sigmar Guðmundsson, Sjónvarpinu, fyrir umfjöllun sína í Kastljósi um meðferð og örlög drengja sem vistaðir voru á uppeldisheimilinu í Breiðavík. 
Breiðavíkurmálið og málefni fleiri vistheimila á vegum hins opinbera  voru fyrirferðamikil í þjóðfélagsumræðunni á síðasta ári. Í umfjöllun um þessi mál var rifið ofan af gömlum sárum sem ekki höfðu náð að gróa með eðlilegum hætti í þögn undanfarinna áratuga. Þetta voru vandasöm mál þar sem mörgum steinum var velt við. Framganga fulltrúa kerfisins var leidd fram í dagsljósið og leitast var við að draga fram viðhorf og reynslu einstaklinganna sem í hlut áttu. Umræðan varð til þess að sett var á laggirnar sérstök nefnd á vegum stjórnvalda til þess að fara ofan í málið. Tveir miðlar tóku forustuna í þessari umfjöllun, DV og Kastljós. DV hóf umfjöllunina um málið og fylgdi því rækilega eftir. Fjallaði blaðið m.a. um ofbeldið sem börnin máttu búa við og ástæður og afleiðingar þess að þau voru vistuð á stofnunum. Sama er að segja um rannsókn og umfjöllun Kastljóss sem fjallaði um málið á margvíslegan hátt, m.a. með áhrifaríkum, erfiðum en nauðsynlegum viðtölum við Breiðavíkurdrengina sjálfa. Þessir ólíku fjölmiðlar fjölluðu á sannfærandi hátt um málið, ljósvakinn annars vegar og prentmiðillinn hins vegar. Að baki lá mikil heimildavinna sem svipti hulinni af viðkvæmu leyndarmáli.

BLAÐAMANNAVERÐLAUN ÁRSINS 2007:
Kristján Már Unnarsson, Stöð 2,  fyrir upplýsandi fréttir úr hversdagslífi á landsbyggðinni þar sem hann  á látlausan en áhrifaríkan hátt varpaði  ljósi á ýmsar þær þjóðfélagsbreytingar sem eru að verða á íslensku samfélagi.  Um árabil hefur Kristján Már Unnarsson sagt fréttir af daglegu lífi og umhverfi fólks um allt land. Hann hefur haft sérstakt lag á því að finna fréttnæma atburði ekki síst á landsbyggðinni, mál sem jafnvel hafa blasað við en þá fyrst orðið áhugaverð fyrir alla landsmenn þegar Kristján hefur dregið þau fram og þar með bent á mikilvægi þeirra. Þetta hefur Kristján gert á látlausan og alþýðlegan hátt. Gott dæmi um þetta er fréttasyrpa Kristjáns Más um mannlíf á Norðausturlandi og sömuleiðis umfjöllun hans um virkjanir og mannvirki fyrir austan. Þannig hefur Kristján af innsæi og skilningi stuðlað að sterkari samfélagsvitund landsmanna allra þar sem fólk í ólíkum landshlutum fær mikilvægar upplýsingar um samfélagsbreytingar, mannlíf og skoðanir annars staðar á landinu. 

